
RAQAMLI TEXNOLOGIYALAR ORQALI 
HUDUDIY INVESTITSIYA MUHITINI 
TAKOMILLASHTIRISH: QASHQADARYO 
VILOYATI MISOLIDA TAHLIL VA TAVSIYALAR

Egamberdiev Abbosxon Sherali o‘g‘li
O‘zbekiston Respublikasi
Vazirlar Mahkamasi huzuridagi
Biznes va tadbirkorlik oliy maktabi,
Marketing va raqamli iqtisodiyot kafedrasi,
1-kurs mustaqil izlanuvchisi (PhD)

Annotatsiya. Ushbu maqolada raqamli texnologiyalarni hududiy iqtisodiyotga joriy etish orqali investitsion muhitni 
yaxshilash masalalari Qashqadaryo viloyati misolida tahlil qilinadi. Tadqiqotda raqamli infratuzilmaning holati, elektron 
davlat xizmatlarining rivojlanish darajasi, raqamli platformalarning biznes muhitiga ta’siri hamda investorlar uchun 
yaratilayotgan qulayliklar o‘rganiladi. Shuningdek, hududda mavjud muammolar — internet qamrovining notekisligi, 
raqamli savodxonlik darajasining pastligi va malakali kadrlar yetishmovchiligi aniqlanadi. Tahlil natijalari asosida raqamli 
infratuzilmani rivojlantirish, investitsion axborot platformalarini yaratish, davlat-xususiy sheriklikni kuchaytirish hamda 
kadrlar tayyorlash tizimini takomillashtirish bo‘yicha tavsiyalar ishlab chiqiladi. Ushbu tavsiyalar hududiy investitsion 
muhitni barqaror yaxshilashga xizmat qiladi.

Kalit soʻzlar: raqamli texnologiyalar, hududiy rivojlanish, investitsion muhit, Qashqadaryo viloyati, raqamli infratuzilma, 
elektron xizmatlar, investitsiyalar.

Abstract. This paper examines how digital technologies can improve the regional investment climate using the case of 
the Kashkadarya region. The study analyzes the current state of digital infrastructure, the development of e-government 
services, and the impact of digital platforms on the business environment. Key challenges are identified, including uneven 
internet coverage, low digital literacy, and a shortage of skilled IT professionals. Based on the findings, recommendations 
are proposed to expand digital infrastructure, create regional investment information platforms, strengthen public–private 
partnerships, and improve human capital development. The implementation of these measures is expected to enhance 
the investment attractiveness of the region and support its sustainable socio-economic growth.

Key words: digital technologies, regional development, investment climate, Kashkadarya region, digital infrastructure, 
e-government services, investments.

Аннотация. В статье анализируются возможности совершенствования инвестиционного климата на региональном 
уровне на основе внедрения цифровых технологий на примере Кашкадарьинской области. Рассматриваются 
состояние цифровой инфраструктуры, уровень развития электронных государственных услуг и влияние 
цифровых платформ на предпринимательскую среду. Выявляются основные проблемы, такие как неравномерное 
интернет-покрытие, недостаточный уровень цифровой грамотности и дефицит квалифицированных кадров. 
На основе проведённого анализа предложены рекомендации по развитию цифровой инфраструктуры, 
созданию инвестиционных информационных платформ, расширению государственно-частного партнёрства и 
совершенствованию системы подготовки кадров. Реализация данных мер позволит повысить инвестиционную 
привлекательность региона и обеспечить его устойчивое социально-экономическое развитие.

Ключевые слова: цифровые технологии, региональное развитие, инвестиционный климат, Кашкадарьинская 
область, цифровая инфраструктура, электронные услуги, инвестиции.



IQ
T

IS
O

D
IY

O
T

Э
К
О
Н
О
М
И
К
А

E
C

O
N

O
M

Y

YA S H I L  I Q T I S O D I Y O T  VA  TA R A Q Q I Y O T

https://yashil-iqtisodiyot-taraqqiyot.uz 327

2026-yil, yanvar. № 1-son.

K I R I S H
Raqamlashtirish jarayoni ishlab chiqarishdan tortib davlat boshqaruvi, moliya, savdo, ta’lim va sog‘liqni 

saqlash sohalarigacha bo‘lgan barcha tizimlarni tubdan o‘zgartirmoqda. Natijada hududlarning raqobatbardoshligi 
endilikda nafaqat tabiiy resurslar yoki ishlab chiqarish quvvatlari bilan, balki ularning raqamli infratuzilmasi va 
texnologik tayyorgarligi darajasi bilan belgilanmoqda. Ayniqsa, investitsiyalarni jalb etish masalasida raqamli 
infratuzilmaning rivojlanganlik darajasi hal qiluvchi ahamiyat kasb etmoqda.

O‘zbekiston Respublikasida so‘nggi yillarda raqamli iqtisodiyotni rivojlantirishga qaratilgan keng ko‘lamli 
islohotlar amalga oshirilmoqda. “Raqamli O‘zbekiston – 2030” strategiyasi doirasida davlat boshqaruvi, bank-
moliya tizimi, soliq va bojxona xizmatlari, statistika hamda yer resurslari hisobini yuritishda raqamli platformalar 
joriy etilmoqda. Ushbu jarayonlar hududlarda investitsiyalarni jalb etish uchun qulay sharoit yaratish, byurokratik 
to‘siqlarni kamaytirish va boshqaruv samaradorligini oshirishga xizmat qilmoqda [1].

Mazkur jarayonda Qashqadaryo viloyati alohida ahamiyatga ega. Viloyat tabiiy gaz, qurilish materiallari, 
qishloq xo‘jaligi mahsulotlari, to‘qimachilik va oziq-ovqat sanoati kabi tarmoqlarda katta salohiyatga ega bo‘lib, 
logistika nuqtayi nazaridan ham qulay hudud hisoblanadi. Shu bilan birga, viloyatning investitsion imkoniyatlarini 
to‘liq ro‘yobga chiqarish uchun zamonaviy infratuzilma, ayniqsa raqamli infratuzilma yetarli darajada rivojlangan 
bo‘lishi zarur. Chunki bugungi kunda investorlar nafaqat iqtisodiy foyda, balki shaffoflik, tezkorlik, axborot 
ochiqligi va xavfsizlik kabi omillarga ham katta e’tibor qaratmoqda.

Raqamli texnologiyalarni hududiy rivojlanishga joriy etish orqali investitsion muhitni yaxshilash bir necha 
yo‘nalishlarda namoyon bo‘ladi. Birinchidan, elektron davlat xizmatlari orqali biznesni ro‘yxatdan o‘tkazish, 
ruxsatnomalar olish, soliq va bojxona hisobotlarini topshirish jarayonlari soddalashadi. Ikkinchidan, raqamli 
investitsion platformalar orqali investorlar hududdagi loyihalar, bo‘sh yer maydonlari, infratuzilma obyektlari 
va mavjud imtiyozlar haqida real vaqt rejimida ma’lumot olish imkoniyatiga ega bo‘ladi. Uchinchidan, raqamli 
monitoring va tahlil tizimlari orqali investitsion loyihalarning amalga oshirilishi nazorat qilinadi hamda yuzaga 
kelayotgan muammolar tezkor aniqlanadi.

Biroq raqamli transformatsiya jarayoni muammolarsiz kechmaydi. Qashqadaryo viloyatida, ayniqsa chekka 
hududlarda internet qamrovining yetarli emasligi, raqamli savodxonlik darajasining pastligi, IT-mutaxassislar 
yetishmovchiligi hamda kiberxavfsizlik masalalarining dolzarbligi raqamli infratuzilmaning samarali faoliyat 
yuritishiga to‘sqinlik qilmoqda. Bundan tashqari, raqamli loyihalarni moliyalashtirish va ularni muvofiqlashtirish 
bo‘yicha institutsional mexanizmlar ham to‘liq shakllanmagan [4].

Shu sababli raqamli texnologiyalar orqali hududiy investitsion muhitni takomillashtirish masalasi faqat texnik 
muammo sifatida emas, balki iqtisodiy, ijtimoiy va boshqaruvga oid kompleks masala sifatida qaralishi lozim. 
Bu jarayonda davlat, xususiy sektor, ta’lim muassasalari va fuqarolik jamiyati institutlari o‘rtasidagi hamkorlik 
muhim rol o‘ynaydi.

Ushbu maqolaning maqsadi Qashqadaryo viloyati misolida raqamli texnologiyalarni joriy etish orqali 
investitsion muhitni yaxshilash imkoniyatlari va cheklovlarini tahlil qilish, mavjud muammolarni aniqlash hamda 
ularni bartaraf etish bo‘yicha amaliy tavsiyalar ishlab chiqishdan iboratdir. Tadqiqot natijalari hududiy rivojlanish 
strategiyalarini takomillashtirish va investitsiyalarni jalb etish mexanizmlarini kuchaytirishga xizmat qilishi 
kutilmoqda.

M A V Z U G A  O I D  A D A B I Y O T L A R  S H A R H I 
Hududiy investitsion muhitni raqamli texnologiyalar asosida takomillashtirish masalasi so‘nggi yillarda 

iqtisodiy adabiyotlarda muhim tadqiqot yo‘nalishiga aylangan. O‘zbekiston sharoitida mazkur masala 
davlat siyosati darajasiga ko‘tarilib, Prezident farmon va qarorlarida hududiy rivojlanish, raqamlashtirish va 
investitsiyalarni rag‘batlantirish o‘zaro bog‘liq vazifa sifatida talqin qilinmoqda.

Xususan, “Raqamli O‘zbekiston – 2030” strategiyasiga oid farmonlarda raqamli infratuzilmani barcha 
hududlarda rivojlantirish, elektron davlat xizmatlari ulushini oshirish va raqamli iqtisodiyotning YaIMdagi ulushini 
ko‘paytirish ustuvor vazifa sifatida belgilangan. Ushbu hujjatlarda raqamli texnologiyalar orqali boshqaruv 
samaradorligini oshirish va investorlar uchun qulay muhit yaratish zarurligi alohida ta’kidlanadi. Bu esa hududiy 
investitsion muhitni yaxshilashda raqamlashtirish asosiy mexanizm ekanini ko‘rsatadi.[3]

Prezidentning hududlarni kompleks rivojlantirishga oid qarorlarida esa har bir viloyatning o‘ziga xos 
iqtisodiy salohiyatidan kelib chiqib investitsiya loyihalarini shakllantirish, infratuzilmani modernizatsiya qilish va 
xususiy sektorni faol jalb etish vazifalari belgilangan. Ushbu qarorlarda raqamli platformalar orqali investitsiya 
loyihalarini monitoring qilish, ochiq ma’lumotlar bazalarini yaratish va investorlar bilan muloqotni onlayn shaklga 
o‘tkazish kabi vazifalar ilgari surilgan. Bu hujjatlar raqamli texnologiyalarni hududiy boshqaruv va investitsiya 
siyosatining ajralmas qismiga aylantirganini ko‘rsatadi.[5]

World Bank tadqiqotlarida raqamli infratuzilma (keng polosali internet, mobil aloqa tarmoqlari, ma’lumotlar 
markazlari va h.k.) hududlarning investitsion jozibadorligiga ta’sir qiluvchi “asosiy imkon beruvchi omil” sifatida 
talqin qilinadi. Bankning raqamli kommunikatsiya infratuzilmasiga (Digital Communications Infrastructure – 
DCI) xususiy investitsiyalarni jalb etish bo‘yicha tahlillarida davlatning vazifasi — bozorni to‘g‘ri tartibga solish, 
raqobatni rag‘batlantirish, PPP mexanizmlarini ishlatish va risklarni boshqarish ekani alohida ko‘rsatiladi. Bu 
yondashuv hududlarda raqamli tarmoq kengayishi va xizmat sifati oshishi orqali biznes xarajatlarini kamaytirishi, 
yangi bozorlarni ochishi va investorlar uchun “kirish to‘siqlari”ni pasaytirishini asoslaydi1.

Shuningdek, World Bank “Digital Public Infrastructure (DPI)” konsepsiyasini davlat xizmatlarini 
raqamlashtirishning tayanch arxitekturasi sifatida ilgari suradi. DPI (masalan, raqamli identifikatsiya, to‘lov 
infratuzilmasi, ma’lumotlar almashinuvi) transaksion xarajatlarni qisqartirishi, “qog‘ozbozlik”ni kamaytirishi va 
davlat–biznes munosabatlarida shaffoflikni kuchaytirishi orqali investitsion muhitga ijobiy ta’sir ko‘rsatishi qayd 
etiladi.

OECD adabiyotlarida investitsion muhitni yaxshilashda institutsional sifat (regulyator tizim, ochiqlik, 
hisobdorlik, xizmatlar sifati) markaziy o‘rin tutadi. OECD Digital Government yo‘nalishida raqamli texnologiyalar 
davlatni “agile” (moslashuvchan), shaffof va inklyuziv qilishga xizmat qilishi, natijada biznes uchun ma’muriy 
yuk kamayishi va ishonch ortishi qayd etiladi2.

OECDning Digital Government Policy Framework hujjatida raqamli transformatsiya “faqat IT loyihalar 
majmui emas”, balki siyosat dizayni, idoralararo hamkorlik, ma’lumotlar boshqaruvi va xizmatlar foydalanuvchi 
tajribasiga (user-centricity) yo‘naltirilgan uzluksiz islohot ekanligi ko‘rsatiladi. Bu yondashuv hududlar darajasida 
ham raqamli xizmatlar sifatini oshirish orqali investorlar va tadbirkorlar uchun qulay muhit shakllantirish 
zarurligini asoslaydi.

Maykl Porter hududiy raqobatbardoshlikni “alohida korxonalar” emas, balki lokatsion ustunliklar, institutlar, 
infratuzilma, ta’minotchilar, kadrlar va innovatsiya ekotizimi bilan izohlaydi. Porterning klasterlar haqidagi 
ishlanmalarida klasterlar hududda samaradorlikni oshirishi, innovatsiyani tezlatishi va yangi bizneslarning paydo 
bo‘lishini rag‘batlantirishi natijasida investitsiyalar uchun yanada jozibador muhit shakllanishi ta’kidlanadi3.

Porter yondashuvida raqamli infratuzilma bevosita “klaster raqobatbardoshligi”ning zamonaviy omiliga 
aylanadi: (1) tarmoq ichida kooperatsiya va logistika boshqaruvi, (2) bozorlarga kirish tezligi, (3) ma’lumotga 
asoslangan boshqaruv va marketing, (4) innovatsion startaplar rivoji kabi yo‘nalishlar klaster samaradorligini 
oshiradi. Shu ma’noda, Qashqadaryo kabi resurs va sanoat salohiyati yuqori hududlarda raqamli infratuzilma 
klasterlashtirish siyosatini kuchaytiruvchi instrument sifatida ko‘riladi.

T A D Q I Q O T  M E T O D O L O G I YA S I
Tadqiqot metodologiyasi sifatida quyidagi usullar ishlatildi:
Birinchidan, hujjatli tahlil usuli orqali Prezident farmonlari, qarorlari va davlat dasturlarining mazmuni 

o‘rganildi hamda ularning hududiy investitsion muhitga ta’siri baholandi.
Ikkinchidan, qiyosiy tahlil usuli yordamida Qashqadaryo viloyatining raqamli infratuzilma ko‘rsatkichlari 

boshqa hududlar bilan solishtirildi.
Ushbu metodologiya mavzuni har tomonlama o‘rganish, muammolarni aniqlash va amaliy tavsiyalar ishlab 

chiqish imkonini berdi.

T A H L I L  V A  N A T I J A L A R
Avvalo, viloyatda raqamli infratuzilmaning hozirgi holatiga e’tibor qaratildi. So‘nggi yillarda mobil aloqa 

operatorlari tomonidan 4G va qisman 5G texnologiyalarini joriy etish, optik tolali internet tarmoqlarini kengaytirish 
hamda davlat idoralarida elektron hujjat aylanishi tizimlarini joriy etish bo‘yicha muayyan ishlar amalga oshirildi. 
Natijada viloyat markazi va yirik tumanlarda internet tezligi hamda sifati sezilarli darajada yaxshilandi. Bu esa 
bank xizmatlari, elektron to‘lovlar, onlayn savdo va masofaviy xizmatlarning rivojlanishiga turtki bo‘ldi.

Biroq raqamli infratuzilmaning rivojlanish darajasi hududlar kesimida notekis taqsimlangan. Xususan, 
chekka qishloq hududlarida internet sifati past bo‘lib, bu yerda tadbirkorlar raqamli xizmatlardan to‘liq foydalana 
olmayapti. Natijada investitsiyalar asosan shahar markazlari va sanoat zonalarida jamlanib, bu holat hududlararo 
iqtisodiy tafovutlarning kuchayishiga olib kelishi mumkin.

Investitsion muhitga ta’sir nuqtayi nazaridan raqamli texnologiyalar bir necha asosiy yo‘nalishlarda ijobiy 
natijalar bermoqda. Birinchidan, elektron davlat xizmatlari orqali biznesni ro‘yxatdan o‘tkazish, litsenziyalar va 
ruxsatnomalar olish jarayonlari sezilarli darajada tezlashdi. Avval bir necha hafta talab etilgan ayrim jarayonlar 

1	 https://documents.worldbank.org/en/publication/documents-reports/documentdetail/099135507312434566
2	 https://www.oecd.org/en/publications/oecd-digital-government-studies_24131962.html
3	 https://biblioteca.fundacionicbc.edu.ar/images/d/de/Clusters_1.pdf?utm

endilikda bir necha kun, ba’zan esa bir necha soat ichida amalga oshirilmoqda. Bu esa tranzaksiya xarajatlarini 
kamaytirib, tadbirkorlik faolligini oshirmoqda [7].

Ikkinchidan, raqamli to‘lov tizimlari va elektron bank xizmatlari investorlarga moliyaviy operatsiyalarni 
tezkor va shaffof tarzda amalga oshirish imkonini bermoqda. Bu ayniqsa kichik va o‘rta biznes subyektlari 
uchun muhim bo‘lib, ularning moliyaviy intizomini mustahkamlash hamda kredit resurslaridan foydalanish 
imkoniyatlarini kengaytiradi.

Uchinchidan, investitsion axborotning ochiqligi ortib bormoqda. Hududdagi erkin yer maydonlari, infratuzilma 
obyektlari, mavjud investitsiya loyihalari va imtiyozlar to‘g‘risidagi ma’lumotlarning raqamli platformalarda 
joylashtirilishi investorlar uchun hududni baholash jarayonini soddalashtirmoqda. Natijada investitsion qarorlar 
yanada tez va aniq qabul qilinmoqda [8].

Shu bilan birga, tahlil jarayonida bir qator muammolar ham aniqlandi. Ulardan biri — raqamli savodxonlik 
darajasining pastligi. Ko‘plab kichik biznes vakillari raqamli platformalardan foydalanish bo‘yicha yetarli bilim va 
ko‘nikmalarga ega emas. Bu esa raqamli infratuzilma mavjud bo‘lishiga qaramay, undan to‘liq foydalanilmasligiga 
olib kelmoqda.

Yana bir muhim muammo — malakali IT-kadrlar tanqisligidir. Viloyatda mavjud oliy va o‘rta maxsus 
ta’lim muassasalari yetarli darajada IT-mutaxassislar tayyorlay olmayapti yoki bitiruvchilar yirik shaharlarga 
ketib qolmoqda. Natijada hududda raqamli loyihalarni ishlab chiqish va ularga xizmat ko‘rsatish imkoniyatlari 
cheklanmoqda.

Kiberxavfsizlik masalasi ham investitsion muhitga bevosita ta’sir ko‘rsatadi. Agar investorlar 
ma’lumotlarining ishonchli himoyalanganligiga ishonch bildirmasa, ular raqamli platformalardan foydalanishni 
cheklashi yoki umuman investitsiya kiritmasligi mumkin. Shu sababli axborot xavfsizligini ta’minlash raqamli 
transformatsiyaning muhim sharti hisoblanadi [1].

Tahlil natijalariga ko‘ra, raqamli texnologiyalarni joriy etish investitsion muhitni yaxshilashda samarali vosita 
bo‘lsa-da, uning ta’siri faqat texnik infratuzilma bilan cheklanmaydi. Mazkur jarayon inson kapitali, institutsional 
muhit va boshqaruv sifati bilan uzviy bog‘liqdir.

1-rasm. Qashqadaryo viloyatida raqamli infratuzilma komponentlarining hududlar kesimidagi taqsimoti4

Qashqadaryo viloyatida raqamli texnologiyalarni rivojlantirish investitsion muhitni takomillashtirish uchun 
katta salohiyatga ega. Biroq ushbu salohiyatni to‘liq ro‘yobga chiqarish uchun raqamli transformatsiya texnik, 
institutsional va ijtimoiy darajalarda bir vaqtda va o‘zaro uyg‘un holda amalga oshirilishi zarur. Faqat shundagina 
raqamli texnologiyalar hududiy rivojlanish va investitsion faollikning barqaror drayveriga aylanishi mumkin.

X U L O S A  V A  T A K L I F L A R
Qashqadaryo viloyatida raqamli texnologiyalarni rivojlantirish hududiy investitsion muhitni takomillashtirishda 

muhim strategik omil ekanini tadqiqot natijalari yaqqol ko‘rsatdi. Raqamli infratuzilmaning rivoji hudud 

4	 Muallif ishlanmasi

iqtisodiyotini modernizatsiya qilish, boshqaruv tizimini yanada samarali va shaffof tashkil etish hamda investorlar 
uchun qulay sharoitlar yaratishda hal qiluvchi ahamiyat kasb etmoqda. Shu bois raqamlashtirish jarayoni faqat 
texnologik yangilanish sifatida emas, balki iqtisodiy, ijtimoiy va institutsional o‘zgarishlarning uzviy majmuasi 
sifatida qaralishi lozim.

Shu bilan birga, raqamli transformatsiya jarayoni bir qator cheklovlar bilan kechayotgani aniqlandi. 
Hududlar kesimida raqamli infratuzilmaning notekis rivojlanganligi, ayniqsa qishloq joylarda internet tarmog‘i 
sifati va tezligining pastligi investitsion faollikni cheklamoqda. Raqamli savodxonlik darajasining yetarli emasligi 
hamda IT-kadrlar tanqisligi esa mavjud texnologik imkoniyatlardan to‘liq va samarali foydalanishga to‘sqinlik 
qilmoqda. Bundan tashqari, kiberxavfsizlik va ma’lumotlarni himoyalash masalalariga yetarli e’tibor qaratilmasligi 
investorlar ishonchiga salbiy ta’sir ko‘rsatishi mumkin.

Mazkur holatlardan kelib chiqib, quyidagi asosiy amaliy tavsiyalarni ilgari surish maqsadga muvofiqdir. 
Birinchidan, viloyatda internet tarmoqlarini, ayniqsa chekka hududlarda, kengaytirish va ularning sifatini oshirish 
bo‘yicha davlat-xususiy sheriklik asosidagi loyihalarni faollashtirish zarur. Ikkinchidan, raqamli savodxonlik 
darajasini oshirish maqsadida tadbirkorlar va aholining turli qatlamlari uchun tizimli treninglar hamda o‘quv 
dasturlarini keng joriy etish lozim. Uchinchidan, hududda IT-mutaxassislar tayyorlash va ularni ushlab qolish 
mexanizmlarini kuchaytirish, jumladan, rag‘batlantiruvchi grantlar, imtiyozlar va qo‘llab-quvvatlovchi dasturlarni 
amalga oshirish maqsadga muvofiqdir. To‘rtinchidan, kiberxavfsizlik tizimini mustahkamlash va axborot xavfsizligi 
bo‘yicha xalqaro standartlarni joriy etish investitsion ishonchni ta’minlashning muhim sharti hisoblanadi.

Umuman olganda, Qashqadaryo viloyatida raqamli texnologiyalarni rivojlantirish orqali investitsion 
muhitni takomillashtirish uzoq muddatli barqaror rivojlanishning muhim omili sanaladi. Ushbu yo‘nalishda 
izchil, kompleks va muvofiqlashtirilgan siyosat yuritilgan taqdirda, viloyat nafaqat mamlakat miqyosida, balki 
mintaqaviy darajada ham investitsiyalar uchun jozibador hududga aylanishi mumkin. Bu esa yangi ish o‘rinlarini 
yaratish, aholining turmush darajasini oshirish hamda hududning umumiy raqobatbardoshligini kuchaytirishga 
xizmat qiladi.

